Зурлар төркемендә математика шөгыле конспекты.
Тапкырбикә һәм белмеш белән математик уеннар.
Тема: Кабатлау

Максат:

1. Логик фикер йөртү сәләтләрен, фикерләүләрен, игътибарларын арттыру. Математик сөйләм телен үстерү.

2. 10 эчендә арта бару, кими бару тәртибендә санауны ныгыту.

3. Геометрик фигураларны таный һәм дөрес итеп әйтә белергә өйрәтү. Предметлар арасыннан табу.

4. Гади арифметик мәсьәләләр чишү, мәсьәлә төзергә һәм чишәргә өйрәтүне дәвам итү.

5. Күз үлчәмен, хәтерләрен яхшырту.

Ярдәмлек: Тапкырбикә, Белмеш – бибабо курчаклапры; сандык; «Качкан саннар» рәсеме; «Нәрсә артык?» дидактик уены; «Күңелле санау» дидактик уены; саннар, үрдәкләр; перфолинейкалар; вак уенчыклар; кечкенә капчык (рәсемле); бүләк итү өчен шарлар, сумка; «Нинди фигура артык?» - дидактик уены; «Нинди фигура кирәк?» уены өчен читекләр.
Шөгыль барышы.
- Исәнмесез, балалар. Бүген безнең шөгыльгә кунаклар, әти-әниләр килгәннәр, әйдәгез алар белән тагын бер кат исәнләшик.

- Исәнмесез.

- Хәзер дәресебезне башлыйбыз. (Ишек шакыйлар). Безнең барлык киләсе кешеләр килеп бетте бугай инде, тагын кем килде икән? (Ишек артыннан сюрприз сандыкны алып керәм). Кем куеп ките икән бу серле сандыкны? Эчен ачып карыйсы килә башлады, әйдәгез ачып карыйк әле. (Кулга курчакларны киям, сандывктан чыгарып, малай һәм кыз тавышы белән):
- Исәнмесез!

- Исәнмесез дуслар!

- Мин Белмеш булам.

- Ә мин Тапкырбикә.

- Әйдәгез, балалар, үзегез белән таныштырып китегез. Исемегезне, фамилиягезне, ничә яшь икәнен әйтегез. (Балалар үзләре белән таныштырып чыгалар).

Белмеш: Балалар, без сезгә шушы сандыкны тутырып уеннар алып килдек.

Тапкырбикә: Балалар, сез санный беләсезме? Әйдәгез санап күрсәтегез. 1 нче бирем 1-10 га кадәр, 10 – 1 гә санау.

2 нче бирем. «Тере саннар» уены.

Белмеш: Мин сезгә саннар биреп чыгам, сез дөрес тәртиптә үз урыннарыгызны табып тезелеп басыгыз.

3 нче бирем. «Качкан саннар» уены.

Тапкырбикә: Бу рәсемне яхшылап игътибар белән карагыз, анда саннар качкан. Саннарны табып әйтегез.

4 нче бирем. Перфолинейкалар белән эш.

Белмеш: Мин сезгә саннар күрсәтәм. Ә сез линейкадан шул кадәр түгәрәкләрне санап ачып күрсәтәсез.
5 нче бирем. «Нинди фигура артык?» уены.

Тапкырбикә: Мин сезгә сандыктан алып карточкалар бирәм, андагы фигураларны игътибар белән карагыз, нинди фигура артык һәм ни өчен артык икәнен әйтегез.

6 нчы бирем. «Нинди бизәк кирәк?» уены.

Белмеш: Мин сезгә читекләр бирәм, анда бизәк кую өчен урыннар әзерләнгән. Һәркем үз бизәген табып куйсын.

Физкультминут.

Тапкырбикә: Карале Белмеш, бу кашыкларны нигә салдың син сандыкка. Әллә безне монда тәмле боткалар да ашаталармы?

Белмеш: Син нәрсә, Тапкырбикә, әле төшке аш вакыты җитмәде. Бу кашыклар ашый торган түгел, ә ял иттерә торган кашыклар. Без кашыкларны ничә тапкыр суксак, балалар шуның кадәр бер урында сикерә.
7 нче бирем. «Нинди фигуралардан тора?» уены.

Белмеш: Балалар, бу трактор рәсеменә карагыз әле, ул нинди геометрик фигуралардан тора?

8 нчы бирем. Табышмак-мәсьәләләр чишү.

Тапкырбикә: Балалар, без сезгә кызыклы  табышмак-мәсьәләләр алып килдек, тыңлап карагыз әле.

1. Ак каенда 5 чыпчык,

Ояда бер чыпчык

Кем әйтер икән 

Барысы ничә кошчык?

2. Алсу бакчага керде, 

    5 кызыл алма күрде.

     1 сен өзеп алды.

     Агачта ничә калды?

3. 4 карлыгач тезелгән

Телефон чыбыгына

Тагын берәү өстәлде

Көткәндәй шуны гына.

4. Әни куян, әти куян, 

Малай куян, кыз куян,

Тагын бер бәби куян

Санап кара ничә туган?

9 нчы бирем. Рәсемгә карап мәсьәләләр төзү һәм чишү.

Белмеш: Без сезгә матур рәсемнәр алып килдек. Рәсемне карагыз да, мәсьәләне төзегез, ә без бергәләп чишәбез.

10 нче бирем. «Нәрсә артык?» уены.

Тапкырбикә: Әйдәле, Белмеш, бу рәсемнәрне сандыктан чыгарырга булыш. (чыгаралар). Бу уен «Нәрсә артык?» дип атала. Рәсемнәргә карап артык  әйберне әйтергә кирәк.
11 нче бирем. «Нәрсә югалды?» уены.

Белмеш: Кайчаннан бирле өстерим инде бу капчыкны, һич чыгарып булмый.

Тапкырбикә: Нәрсә тутырдың бу капчыкка?

Белмеш: Нәрсә булсын уенчыклар. (Уенчыкларны капчыктан алып тезәләр). Бу уенның кагыйдәсе мондый: сез күзләрегезне йомган вакытта мин тиз генә бер уенчыкны алып яшерәм, сез нинди уенчык югалганын әйтәсез. Әйдәгез, уенчыкларны игътибар белән карап истә калдырыгыз. Күзлэрне йомдык. (5-6 тапкыр уйнала).

Белмеш: Молодцы, балалар! Сез безгә бу дәрестә бик ошадыгыз. Сандыкта уеннарыбыз да бетте, китәр вакыт та җитте. Сез бик актив булдыгыз, тырыштыгыз. Мәктәпкә баргач та сез шундый акыллы, тырыш балалар булыгыз. Ә без сезгә дәрестә яхшы итеп җавап биргәнегез, катнашып утырганыгыз өчен кечкенә генә бүләкләр алып килдек. (Белмеш белән Тапкырбикә кечкенә сумкадан алып шарлар өләшеп чыгалар ә балалар шарларның төсләрен әйтеп чыгалар).

